
ब्रीफ न्यूज

{चुनावी रंजिश को लेकर 
भतीजे पर किया था 
हमला: 2 गिरफ्तार

...पढ़े पेज 2 पर

{जगन्नाथ यूनिवर्सिटी; 
एल्युमनी जयपुर चैप्टर 
मीट, विद्यार्थियों का सम्मान

...पढ़े पेज 4 पर

>अंदर विशेष

रोहित शर्मा-विराट 
कोहली 7 साल बाद 
न्यूजीलैंड में साथ खेलेंगे
मुंबई। रोहित शर्मा और विराट 
कोहली फरवरी 2020 के बाद 
पहली बार न्यूजीलैंड की धरती 
पर साथ खेलेंगे। दोनों आखिरी 
बार 29 फरवरी 2020 में 
को हैमिल्टन में तीसरे टी-20 
इंटरनेशनल में उतरे थे। इसके 
बाद वे 4 नवंबर को पांच 
वनडे मैचों की सीरीज के पहले 
मुकाबले में एक साथ उतरेंगे। 
टेस्ट और टी-20 इंटरनेशनल से 
संन्यास लेने के बाद अब दोनों 
सिर्फ वनडे खेल रहे हैं। ऐसे में 
यह सीरीज 2027 वनडे वर्ल्ड 
कप के लिए अपनी दावेदारी 
मजबूत करने का मौका है।

जूम न्यूज } झुंझुनूं

झुंझुनूं जिले में जिस सड़क को 
गांव के लोग चंदा जुटाकर बना रहे 
थे, उसी सड़क पर सोमवार सुबह 
मौत का करंट दौड़ गया। रोड़ी 
मिलाने वाली मशीन(मिक्सर) 
का हाइड्रोलिक जैक साइड करते 
समय ऊपर से गुजर रही 11 केवी 
हाईटेंशन लाइन से छू गया। करंट 
मशीन में फैलते ही उसे पकड़कर 
धक्का दे रहे 8 लोग करंट की 
चपेट में आए, जिससे मौके पर ही 
मौत हो गई, जबकि पांच झुलस 
गए। घटनास्थल पर बिखरी 
मृतकों की चप्पलें, जले हुए कपड़े 
और उनकी राख से काली पड़ी 
मिट्टी को देखकर ग्रामीणों की 
आंखें नम हो गईं। लोग एक-
दूसरे को दिलासा देते रहे। गांव 
को विकास से जोड़ने वाली सड़क 
पर ही लोग फूट-फूटकर रोते रहे। 
ग्रामीण लक्ष्मण गुर्जर ने बताया कि 
छापोली से कदम कुंड की ओर 
जाने के लिए पक्का रास्ता बनाना 
था। इसके लिए गांव वालों ने 
सरकारी मदद का इंतजार करने के 
बजाय खुद चंदा जुटाकर सड़क 
बनाने का फैसला किया था। इसी 
पैसे से निर्माण कार्य कराया जा 
रहा था। पिछले तीन-चार महीने 

से काम रुक-रुककर चल रहा 
था। गांव के लोगों के लिए सड़क 
बनाने के लिए ठेकेदार विष्णु सैनी 
को जिम्मेदारी सौंपी थी।

सुबह 10 बजे शुरू हुआ 
काम, कुछ पलों में मच गई 
चीख-पुकार

सड़क बनाने का काम पिछले 
तीन-चार महीने से रुक-रुककर 
चल रहा था। सोमवार को भी 
मजदूर रोज की तरह काम पर 
पहुंचे थे। सोमवार सुबह करीब 

10 बजे भी निर्माण कार्य चल 
रहा था। मजदूर रोड़ी-बजरी और 
सीमेंट मिलाने में जुटे थे। इसी 
दौरान रोड़ी मिलाने वाली मशीन 
का हाइड्रोलिक जैक ऊपर से 
गुजर रही 11 केवी की हाईटेंशन 
लाइन से टच हो गया। देखते ही 
देखते करंट पूरी मशीन में फैल 
गया। मशीन को छूकर खड़े लोगों 
को संभलने या बचने का मौका 
तक नहीं मिला। कुछ ही देर में 
सड़क पर चीख-पुकार मच गई।

गीता, संतरा और मंजू 
समेत पांच लोग झुलसे
हादसे में छापोली की गीता (45), 
संतरा (35) और मंजू (38) 
समेत पांच लोग झुलस गए। सभी 
घायलों का इलाज चल रहा है। आठ 
लोगों की मौत और पांच के घायल 
होने से पूरे इलाके में शोक का माहौल 
है। हादसे की खबर मिलते ही मृतकों 
और घायलों के परिजनों में कोहराम 
मच गया। हादसे के बाद मृतक और 

घायलों के परिजनों को ग्रामीणों ने 
संभाला। ग्रामीण विक्रम का कहना 
है- 11 केवी की बिजली लाइन 
पहले सड़क से दूर थी, लेकिन कुछ 
दिन पहले इसे बदलकर सड़क के 
ऊपर से निकाला गया था। उनका 
यह भी कहना है कि बिजली के तार 
पेड़ों के संपर्क में थे। हादसे के दौरान 
बिजली सप्लाई बंद करवाने के लिए 
उदयपुरवाटी जीएसएस पर फोन 
किया गया, लेकिन वहां कर्मचारी 
मौजूद नहीं थे।
एक ही गांव के चार 
युवकों की मौत
ग्रामीण लक्ष्मण गुर्जर ने बताया- 
हादसे में जान गंवाने वालों में मेरे 
गांव हालेड़ा मंडावरा के चार युवक 
शामिल हैं। इनमें हरिराम गुर्जर 
(30), पुत्र शंकरलाल, मंगलचंद 
गुर्जर (22) पुत्र गिरधारीलाल, 
कालूराम गुर्जर (29) पुत्र 
भीखाराम और पवन गुर्जर (23) 
पुत्र जगदीश हैं। इसके अलावा 
छापोली और आसपास के चार 
लोगों की भी मौत हुई। इनमें 
ठेकेदार विष्णु सैनी (38), पुत्र 
नानूराम, सुरेंद्र उर्फ सुरेश सैनी 
(30) पुत्र महावीर, मुकेश सैनी 
(27) और नितेश पुत्र फतेहचंद 
सैनी (32) शामिल हैं। 

झुंझुनूं: छापोली से कदम कुंड की ओर जाने के लिए पक्का रास्ता बना रहे थे ग्रामीण
चंदा जुटाकर सड़क बना रहे थे, हाइड्रोलिक जैक 11 केवी 
हाईटेंशन लाइन से टच हुआ तो करंट फैला, 8 की मौत

चक्रवाती तूफान ‘मुरासु’ 
आंध्र तट से टकराया
अमरावती/चेन्नई। चक्रवात 
मुरासु ने सोमवार देर रात करीब 
1 बजे आंध्र प्रदेश के ओंगोल के 
पास तट से टकराना शुरू किया। 
इसका लैंडफॉल नेल्लोर और 
नरसापुर के बीच ओंगोल के पास 
जारी है। यह प्रक्रिया दो घंटे में पूरी 
होने की उम्मीद है। मौसम विभाग 
के मुताबिक, 100-110km प्रति 
घंटे की रफ्तार से हवाएं चल रही 
हैं, जो कि 120km प्रति घंटे तक 
पहुंच सकती हैं। चक्रवात के असर 
से विजयवाड़ा में भारी बारिश 
हुई, जिससे कई सड़कें डूब गईं। 
IMD ने अगले 12 घंटों तक गुंटूर, 
बापटला, कृष्णा, नेल्लोर और 
प्रकाशम जिलों के निचले इलाकों 
में तूफानी लहरों से बाढ़ का खतरा 
जताया है।

जयपुर में सिंधी कैंप से 
ही चलेंगी रोडवेज बसें

जूम न्यूज } जयपुर

जयपुर में ट्रैफिक पुलिस ने दिवाली 
के मौके पर 7 दिन तक सिंधी 
कैंप बस स्टैंड से रोडवेज बसें 
नहीं चलाने का आदेश वापस ले 
लिया है। रोडवेज प्रशासन ने इसका 
विरोध किया तो ट्रैफिक पुलिस 
ने कहा- यह केवल एडवाइजरी 
थी, कोई आदेश नहीं था। ट्रैफिक 
डीसीपी प्रवीण नायक ने कहा- 
त्योहार के मौके पर सिंधी कैंप की 
जगह अन्य कुछ जगहों से बसों के 
संचालन का सुझाव दिया था, ताकि 
शहर में ट्रैफिक का लोड कम हो 
सकेगा। उन्होंने कहा- रोडवेज या 
प्राइवेट बसों की सिंधी कैंप या शहर 
के अन्य इलाकों में एंट्री बंद नहीं 
की गई है। 

इंदौर। राष्ट्रीय स्वयंसेवक संघ (RSS) अगले 
तीन साल सामाजिक समरसता, पर्यावरण के 
अनुकूल जीवनशैली, कुटुंब प्रबोधन, स्व का भाव 
और नागरिक कर्तव्य जैसे पांच विषयों पर फोकस 
करेगा। संघ ने इन्हें पंच परिवर्तन नाम दिया है। 
शताब्दी वर्ष के दौरान इन विषयों को समाज तक 
पहुंचाने के लिए गृह संपर्क अभियान, सम्मेलन 
और विभिन्न कार्यक्रम आयोजित किए गए। 
इंदौर में सोमवार को शुरू हुई अखिल भारतीय 
कार्यकारी मंडल की तीन दिवसीय बैठक में इन 
कार्यक्रमों की समीक्षा के साथ आगामी तीन वर्षों 
की कार्ययोजना पर मंथन हुआ। बैठक के बाद 
अखिल भारतीय प्रचार प्रमुख सुनील आंबेकर ने 
जेन-जी आंदोलन से जुड़े सवाल पर कहा कि देश 
में कोई आवाज उठाता है तो संघ को पक्ष-विपक्ष 
के नजरिए से क्यों देखा जाता है। उन्होंने कहा 
कि सभी को ध्यान रखना चाहिए कि आंदोलन 
देशहित में हो। संघ इस विषय में सतर्क रहता है 
और आगे भी रहेगा।

RSS का 3 साल का एजेंडा तय... 5 मुद्दों पर फोकस
जेन-जी आंदोलन पर आंबेकर बोले- देशहित में होना चाहिए; महिलाओं- युवाओं को जोड़ने पर भी चर्चा

आंबेकर के मुताबिक, देशभर 
में संघ की दैनिक शाखाओं की 
संख्या बढ़कर 1 लाख 1 हजार 
151 हो गई है। साप्ताहिक और 
मासिक मिलन को मिलाकर संघ 
का काम 1 लाख 10 हजार 849 
स्थानों तक पहुंच गया है। पिछले 
साल अक्टूबर की तुलना में 
शताब्दी वर्ष के दौरान 13 हजार 
से अधिक नई दैनिक शाखाएं 
जुड़ी हैं। बैठक में शाखाओं के 
विस्तार के प्रयासों और उनके 
परिणामों की समीक्षा की गई। 
शाखाओं के साथ साप्ताहिक और 
मासिक मिलन की गतिविधियों 
को मजबूत करने पर भी चर्चा 
हुई।

देशभर में 1.01 लाख से ज्यादा दैनिक शाखाएं
महिलाओं और युवाओं को जोड़ने पर चर्चा
शताब्दी वर्ष के कार्यक्रमों में महिलाओं की भागीदारी रही। बैठक में इस 
अनुभव के आधार पर महिलाओं की सहभागिता बढ़ाने के लिए नए 
कार्यक्रमों और उपक्रमों पर विचार किया गया। युवाओं को जोड़ने के लिए 
शहरों, गांवों और कॉलेज कैंपस में आयोजित कार्यक्रमों की समीक्षा हुई। 
इनमें बड़ी संख्या में विद्यार्थियों और अन्य युवाओं ने हिस्सा लिया था।
युवाओं को नशे से दूर रखने के लिए अभियान
बैठक के एजेंडे में युवाओं में नशीली दवाओं के बढ़ते चलन पर चिंता 
और इससे निपटने के प्रयास भी शामिल रहे। आंबेकर ने कहा कि नशे 
की समस्या से निपटने के लिए सामाजिक और पारिवारिक स्तर पर प्रयास 
जरूरी हैं। युवाओं को नशीली दवाओं से दूर रखने के लिए सामाजिक 
और शैक्षणिक संस्थाओं के माध्यम से जागरूकता अभियान चलाने पर 
विचार होगा। उन्होंने बताया कि पिछली समन्वय बैठक में संघ से प्रेरित 
विभिन्न संगठनों ने भी अपने क्षेत्रों में नशे के खिलाफ अभियान शुरू करने 
की जानकारी दी थी।

ईमेल मिले।बढ़ा दी।

लाखू में दुकानदार पर सरियों से 
हमला, सिर में चोट लगी

जूम न्यूज }चिड़ावा

चिड़ावा के पास लाखू गांव में सरकारी आईटीआई के सामने सोमवार 
रात दुकानदार विक्रम स्वामी पर सरियों से हमला किया गया। उनके 
सिर में चोट लगी। राजकीय उप जिला अस्पताल में उनका प्राथमिक 
उपचार किया गया। विक्रम स्वामी ने बताया कि शाम करीब 4 बजे 
लाखू निवासी विक्रम यादव दुकान पर पानी की बोतल और अन्य 
सामान लेने आया था। सामान देने के बाद पैसे मांगने पर उसने रुपए 
देने से इनकार किया और गाली-गलौज की। बाद में विक्रम यादव के 
साथी ने दुकानदार को रुपए दिए। बताया जा रहा है कि शाम करीब 
7:30 बजे विक्रम यादव अपने 6-7 साथियों के साथ दो गाड़ियों में 
दुकान पहुंचा। आरोप है कि उन्होंने गल्ले पर बैठे विक्रम स्वामी पर 
सरियों से हमला किया। आरोपियों ने दुकान का सामान बिखेर दिया। 
विक्रम स्वामी के भाई मुकेश और पिता हनुमान के साथ भी मारपीट 
की। दुकान पर खरीदारी करने आए ग्राहकों से धक्का-मुक्की की गई। 
विक्रम को उनका भाई और ग्रामीण उप जिला अस्पताल लेकर गए, 
जहां उनका प्राथमिक उपचार हुआ। फिलहाल पुलिस को रिपोर्ट नहीं दी 
गई है। घायल के परिजन रिपोर्ट देने की बात कह रहे हैं।

ब्रीफ न्यूज

जूम न्यूज }चूरू

राजस्थान राज्य भारत स्काउट एवं 
गाइड, स्थानीय संघ चूरू की ओर 
से आयोजित स्थानीय संघ स्तरीय 

प्रतियोगिता रैली एवं तृतीय सोपान 
प्रशिक्षण शिविर का समापन समारोह 
उत्साह के साथ हुआ। इस दौरान 
सांस्कृतिक कार्यक्रम और पुरस्कार 
वितरण भी किया गया। समारोह के 

मुख्य अतिथि मेडिकल कॉलेज चूरू 
के सीनियर लीगल ऑफिसर अयूब 
खान आलमाण तथा विशिष्ट अतिथि 
जिला कमांडेंट होमगार्ड डॉ. प्रियंका 
कड़वासरा रहे। अतिथियों ने शिविर 

के दौरान विभिन्न प्रतियोगिताओं में 
उत्कृष्ट प्रदर्शन करने वाले प्रतिभागियों 
को पुरस्कार देकर सम्मानित किया। 
लक्ष्मीपत सिंघानिया एकेडमी बिसाऊ, 
डॉ. जाकिर हुसैन शिक्षण संस्थान, 

कस्तूरबा गांधी आवासीय विद्यालय 
और आपणी पाठशाला के स्काउट्स 
ने सांस्कृतिक प्रस्तुतियां देकर दर्शकों 
का मन मोह लिया। अतिथियों ने 
विद्यार्थियों के अनुशासन, मेहनत 

और टीम भावना की सराहना करते 
हुए कहा कि स्काउटिंग से सेवा, 
सहयोग और जिम्मेदारी की भावना 
विकसित होती है। कार्यक्रम के अंत में 
डॉ. जाकिर हुसैन शिक्षण संस्थान के 

प्राचार्य आवेश कुरैशी ने अतिथियों, 
प्रतिभागियों, स्काउट प्रभारियों और 
आयोजन में सहयोग करने वालों 
का आभार जताया। मंच संचालन 
लक्ष्मीपत सिंघानिया एकेडमी, बिसाऊ 

के यूनिट लीडर जितेंद्र कुमार शर्मा 
ने किया। समारोह में स्काउट संघ 
के पदाधिकारी, विभिन्न विद्यालयों के 
प्रभारी और संचालक दल के सदस्य 
मौजूद रहे।

स्काउट-गाइड प्रतियोगिता रैली का समापन, सांस्कृतिक प्रस्तुतियां दीं, प्रतिभागी सम्मानित

जूम न्यूज }घांघू

राजकीय पशु चिकित्सालय घांघू 
में कार्यरत पशुधन प्रसार अधिकारी 
हुकमचंद यादव का पशुधन संरक्षण, 
टीकाकरण अभियान एवं ग्रामीण 
क्षेत्र में पशुपालकों के हित में किए 
गए उत्कृष्ट और अनुकरणीय 
कार्यों के लिए शनिवार को ग्रामीणों 
एवं पशुपालन विभाग के वरिष्ठ 
अधिकारियों ने भव्य स्वागत एवं 
अभिनंदन किया। इस अवसर पर 
यादव को शॉल ओढ़ाकर, साफा व 
पुष्पमालाएं पहनाकर तथा प्रशस्ति 
पत्र प्रदान कर सम्मानित किया गया। 
यादव शनिवार को अपनी 36 वर्ष 
3माह की पशुपालन चिकित्सा विभाग 
की राजकीय सेवा से सेवानिवृत हुए। 
घांघू के राजकीय अ श्रेणी पशु 
अस्पताल में लगातार 26 वर्ष तक 
सराहनीय एवं कर्तव्यनिष्ठा के साथ 
सेवाएं देकर अनुकरणीय उदाहरण 
प्रस्तुत किया। समारोह में उपस्थित 
अधिकारियों, जनप्रतिनिधियों एवं 
ग्रामीणों ने यादव की कर्तव्यनिष्ठा, 
सेवाभाव और पशुधन के प्रति 
समर्पण की मुक्तकंठ से सराहना 

की। गांव घांघू के प्रशासक प्रतिनिधि 
परमेश्वरलाल दर्जी की अध्यक्षता 
में आयोजित सम्मान समारोह में 
पशुपालन विभाग के संयुक्त निदेशक 
डॉ. ओमप्रकाश गुडेसरिया मुख्य 
अतिथि के रूप में उपस्थित रहे। 
समारोह को संबोधित करते हुए मुख्य 
अतिथि डॉ. गुडेसरिया ने कहा कि 
पशुधन प्रसार अधिकारी हुकमचंद 
यादव ने घांघू एवं आसपास के ग्रामीण 
क्षेत्रों में पशुधन स्वास्थ्य, टीकाकरण 
तथा पशुपालकों को जागरूक करने 
की दिशा में उल्लेखनीय कार्य किया 
है। उन्होंने कहा कि पूरी ईमानदारी, 
निष्ठा एवं बिना किसी भेदभाव के 
अपने दायित्वों का निर्वहन करने 
वाले कार्मिक किसी भी विभाग की 
वास्तविक पहचान होते हैं। ऐसे कर्मठ 
एवं सेवाभावी कार्मिकों का विभाग 
और समाज की ओर से सम्मान 
किया जाना सराहनीय पहल है।
कार्मिकों का सम्मान 
दूसरों के लिए प्रेरणादायी
विशिष्ट अतिथि बीवीएचओ 
रतननगर डॉ. निरंजन चिराणियां 
ने कहा कि अपने कर्तव्यों के प्रति 

समर्पित रहकर जनसेवा करने 
वाले कार्मिकों का सम्मान उनके 
मनोबल को बढ़ाने के साथ ही अन्य 
कर्मचारियों को भी बेहतर कार्य करने 
की प्रेरणा देता है। उन्होंने कहा कि 
पशुपालन ग्रामीण अर्थव्यवस्था का 
महत्वपूर्ण आधार है और पशुधन 
की बेहतर देखभाल में विभागीय 
कार्मिकों की भूमिका अत्यंत 
महत्वपूर्ण है। गांव के समाजसेवी 
महावीर नेहरा ने कहा कि हुकमचंद 
यादव ने घांघू सहित आसपास 
के ग्रामीण क्षेत्रों में पशुपालन के 
प्रति जागरूकता बढ़ाने, पशुधन 
टीकाकरण एवं पशुओं की स्वास्थ्य 

सेवाओं के क्षेत्र में अनुकरणीय कार्य 
किए हैं। उनकी सेवाभावी कार्यशैली 
और मिलनसार व्यवहार ने 
पशुपालकों के बीच विशेष विश्वास 
कायम किया है। उन्होंने कहा कि 
यादव का व्यक्तित्व एवं कृतित्व 
इस सम्मान का वास्तविक हकदार 
है। उनके कार्य अन्य कार्मिकों के 
लिए भी प्रेरणास्रोत हैं। समारोह 
की अध्यक्षता कर रहे प्रशासक 
प्रतिनिधि परमेश्वरलाल दर्जी ने कहा 
कि ग्रामीण क्षेत्र में समर्पित भाव से 
सेवाएं देने वाले कार्मिकों का सम्मान 
करना समाज का नैतिक दायित्व है। 
ऐसे आयोजनों से सेवा, समर्पण 

एवं सकारात्मक कार्य संस्कृति को 
बढ़ावा मिलता है।
ग्रामीणों का स्नेह और 
सम्मान जीवनभर रहेगा 
अविस्मरणीय : यादव
सम्मान से अभिभूत पशुधन प्रसार 
अधिकारी हुकमचंद यादव ने 
ग्रामीणों एवं विभागीय अधिकारियों 
का आभार व्यक्त करते हुए कहा 
कि घांघू के ग्रामीणों से मिला अपार 
स्नेह, आत्मीयता और सम्मान उनके 
लिए अमूल्य धरोहर है। उन्होंने 
भावुक होते हुए कहा, “आप सभी 
की ओर से दिया गया यह सम्मान 

मेरे जीवन में सदैव अविस्मरणीय 
रहेगा। यह सम्मान मुझे नई ऊर्जा, 
उत्साह और अधिक समर्पण के 
साथ पशुधन एवं पशुपालकों की 
सेवा करने की प्रेरणा देता रहेगा।” 
पशुधन प्रसार अधिकारी हुकमचंद 
यादव ने अपने पशुधन की उत्कृष्ट 
सेवाओं के साथ अपने परिवार एवं 
बच्चों को भी शिक्षित कर काबिल 
बनाया। यादव का बड़ा बेटा नवीन 
यादव पशुपालन विभाग में ही 
लाईवस्टॉक इंस्पेक्टर के पद पर 
सेवारत है। छोटा पुत्र योगेश यादव 
आईआईटी रुड़की से पास आउट है 
एवं जर्मनी की मल्टी नेशनल कंपनी 
में सॉफ्टवेयर इंजिनियर के पद पर 
सेवाएं दे रहे हैं। 

वरिष्ठ अधिकारियों, 
जनप्रतिनिधियों एवं गणमान्य 
नागरिकों ने की शिरकत: 
समारोह में पशुपालन विभाग चूरू 
के उपनिदेशक डॉ. मोहर सिंह मीणा, 
पॉलीक्लिनिक चूरू के उपनिदेशक 
डॉ. राजपाल बेनीवाल, पूर्व अतिरिक्त 
निदेशक डॉ. प्रभुदयाल बरवड़, 
निर्मला यादव, पूर्व संयुक्त निदेशक 
डॉ. अशोक शर्मा, सेवानिवृत्त सैनिक 

लालचंद फगेड़िया, शहीद पिता 
रामलाल फगेड़िया, डॉ. विश्वजीत 
सिंह राठौड़, डॉ. ओमप्रकाश आर्य, 
उपसरपंच पूर्ण सिंह शेखावत, 
समाजसेवी बन्ने खां, हीरालाल 
यादव, पशु निरीक्षक श्रवण कुमार 
जाखड़, रमेश बरवड़ एवं वीरेंद्र मीणा 
ने भी अपने विचार व्यक्त करते हुए 
यादव की सेवाओं की सराहना की। 
इस अवसर पर डॉ. इम्तियाज, डॉ. 
रवि पूनिया, डॉ. अम्बिका खरीन्टा, 
डॉ. श्रीराम सिहाग, डॉ. नीतू ढाका, 
संजय मांझू, राकेश थाकन, मंगल 
सिंह, दलीप गेट, सरिता, कांता एवं 
विनोद देवी मंचस्थ रहे। कार्यक्रम में 
बनवारीलाल गुरी ने मधुर स्वागत 
गीत प्रस्तुत कर अतिथियों का 
अभिनंदन किया। समारोह का प्रभावी 
एवं सुव्यवस्थित संचालन बीरबल 
नोखवाल ने किया।

इस अवसर पर डॉ रविंद्र यादव,
शांतिस्वरूप यादव, अशोक 

यादव, रण सिंह यादव,अमन 
यादव, लालचंद प्रजापत, पूर्व 
पंचायत समिति सदस्य बरकत 
अली, सुखाराम सिहाग, राजकुमार 
फगेड़िया, विनीत राहड़, बीरबल 

खरीन्टा राणासर, शिक्षाविद् 
रामकरण दनेवा बाड़ेट, नेमीचंद 
जांगिड़, वरिष्ठ लिपिक सत्यप्रकाश 
मीणा, कृषि पर्यवेक्षक कर्मवीर 
गोदारा, ब्रह्मप्रकाश सहारण, 
कमलेश बाबल, वासुदेव सिहाग, 
अजय जांगिड़, दामोदर प्रजापत, 
नवीन यादव, योगेश यादव, विजेन्द्र 
सिहाग, गंगाराम रेवाड़, पोकरराम 
भाम्बू, बोयताराम फगेड़िया, मनीराम 
बरवड़, हेमराज फगेड़िया, भंवरलाल 
जांगिड़, हरिसिंह राठौड़, सुनील 
जांगिड़, विजेंद्र श्योराण, केसरदेव 
गुरी, रामेश्वरलाल ढाका, सतार 
अली, भंवरलाल प्रजापत, हनुमान 
नोखवाल, मनीषा यादव, रवीना 
यादव, हीरालाल यादव, विपिन 
राहड़, संतोष, रामनिवास फगेड़िया, 
सांवलराम मेघवाल एवं मोहनलाल 
फगेड़िया सहित सैकड़ों ग्रामीण 
मौजूद रहे। समारोह में ग्रामीणों ने 
हुकमचंद यादव को शुभकामनाएं 
देते हुए उनके उज्ज्वल भविष्य की 
कामना की। पूरा आयोजन कर्मठता, 
सेवाभाव और उत्कृष्ट कार्यों के प्रति 
सामाजिक सम्मान का प्रेरणादायी 
उदाहरण बना।

उत्कृष्ट पशुधन सेवाओं के लिए हुकमचंद यादव का अभिनंदन: ग्रामीणों एवं पशुपालन विभाग के 
अधिकारियों ने शॉल ओढ़ाकर, साफा व मालाएं पहनाकर तथा प्रशस्ति पत्र भेंट कर किया सम्मान

जूम न्यूज }बीकानेर

दीपावली के त्योहार को देखते हुए बीकानेर 
में खाद्य सुरक्षा विभाग ने मिलावटखोरों के 
खिलाफ कार्रवाई की है। मुख्य चिकित्सा एवं 
स्वास्थ्य अधिकारी (CMHO) डॉ. पुखराज 
साध ने बताया- जिले के शहरी और ग्रामीण 
इलाकों में मिलावटी सामान बेचने वालों पर 
कार्रवाई के लिए अलग-अलग टीमें बनाई गई 
हैं। यह टीमें बाजार में बिक रहे दूध, मावा, 
मिठाइयों, मसालों, घी, तेल और ड्राई फ्रूट्स 
की जांच कर रही हैं।

अभियान के दौरान स्वास्थ्य विभाग की टीम 
ने भारी मात्रा में दूषित और इस्तेमाल के लायक 
न बची सामग्री को मौके पर ही नष्ट करवाया 
है। इसमें 400 किलो फफूंद लगा मावा, 309 
किलो सड़े-गले बादाम, पिस्ता व अखरोट, 
90 किलो खराब हो चुके गुलाब जामुन, 735 
किलो एक्सपायरी काला नमक और 2750 
किलो अवधिपार मैदा पापड़ शामिल हैं, जिन्हें 
तुरंत फेंकवा दिया गया। इसके साथ ही, कई 
संदिग्ध खाद्य पदार्थों को जांच रिपोर्ट आने तक 
सीज कर दिया गया है। जयपुर से आई केंद्रीय 
टीम के साथ मिलकर की गई बड़ी कार्रवाई 

में लगभग 28 हजार किलो दूषित मैदा सीज 
किया गया। इसके अलावा विभिन्न ब्रांड्स का 
करीब 22,750 लीटर तेल, 2319 लीटर 
घी (वातुला, निजोन और वर्सेटाइल ब्रांड), 
3950 किलो आटा (शिवशक्ति ब्रांड) और 
1250 किलो सूजी को सीज किया गया है।

विभाग ने अब तक खाद्य सुरक्षा कानून के 
तहत 100 से अधिक खाद्य पदार्थों के सैंपल 
लेकर जांच के लिए सरकारी लैब में भेजे हैं। 
डॉ. साध ने सभी खाद्य कारोबारियों को सख्त 
चेतावनी दी है कि वे मिलावटी या खराब मावे 
का भंडारण और बिक्री न करें। साथ ही मावे 
को अखबार में लपेटकर रखने और कचौरी-
समोसे अखबार या रंगीन कागज पर परोसने 
पर भी पूरी तरह रोक लगा दी गई है। दुकानदारों 
को निर्देश दिए गए हैं कि पनीर, मावा और दूध 
से बनी मिठाइयों को लाने-ले जाने के लिए 
ठंडी गाड़ियों का ही उपयोग करें और अपनी 
दुकानों पर साफ-सफाई का पूरा ध्यान रखें। 
कार्रवाई टीम में खाद्य सुरक्षा अधिकारी श्रवण 
कुमार वर्मा, भानू प्रताप सिंह, सुरेन्द्र कुमार, 
राकेश कुमार गोदारा, निशान्त चारण, सोना 
रानी, ममता सोनगरा, इंद्र प्रकाश ढाका और 
महावीर मेघवाल शामिल रहे।

28 हजार किलो दूषित मैदा सीज
जयपुर-बीकानेर टीम की कार्रवाई, 400KG दूषित मावा भी नष्ट

जूम न्यूज }लूणकरणसर

भारतमाला रोड के पास अरजनसर-पल्लू मेगा हाईवे 
पर बने इंटरचेंज पर सोमवार को बिनौला खल से 
भरा एक ट्रक अचानक बेकाबू होकर पलट गया। 
हादसे के बाद ट्रक में भरी बिनौला खल सड़क पर 
बिखर गई। गनीमत रही कि इस दुर्घटना में कोई 
जनहानि नहीं हुई। ट्रक चालक और खलासी दोनों 
सुरक्षित बताए जा रहे हैं। जानकारी के अनुसार ट्रक 
हनुमानगढ़ की ओर से बीकानेर की तरफ जा रहा था। 
इसी दौरान अरजनसर-पल्लू मेगा हाईवे के इंटरचेंज 

पर पहुंचने के दौरान अचानक ट्रक अनियंत्रित हो 
गया और सड़क पर पलट गया। ट्रक पलटते ही 
उसमें भरी बिनौला खल की बोरियां और खल सड़क 
किनारे फैल गईं। हादसे के बाद मौके पर कुछ देर 
के लिए अफरा-तफरी का माहौल बन गया। दुर्घटना 
में ट्रक बुरी तरह सड़क पर एक तरफ पलट गया, 
वहीं खल सड़क पर बिखरने से मौके पर सामान 
फैल गया। राहत की बात यह रही कि हादसे के 
समय आसपास कोई अन्य वाहन इसकी चपेट में 
नहीं आया और चालक व खलासी को भी चोट नहीं 
आई। हादसे में बड़ा नुकसान होने से टल गया।

अरजनसर-पल्लू मेगा हाईवे पर हुआ हादसा, खल से भरा ट्रक पलटा 

{्बोलेरो में देशी शराब  
लेकर घूम रहे थे

जूम न्यूज }सीकर

सीकर की दादिया थाना पुलिस ने 
सोमवार को पिपराली के पूर्व सरपंच के 
हिस्ट्रीशीटर भाई और उसके साथी को 
गिरफ्तार किया है। दोनों बोलेरो गाड़ी में 
देशी शराब की 5 पेटियां लेकर घूम रहे 
थे। आरोपियों पर रविवार की रात में अपने 
ही भतीजे पर जानलेवा हमला करने का 
भी आरोप है। पुलिस ने अब दोनों के 
खिलाफ अवैध शराब के ट्रांसपोर्टेशन का 
मुकदमा भी दर्ज कर लिया है। आरोपियों 
से पूछताछ कर रही है।

दादिया थाना SHO संजय पूनियां ने 
बताया कि बीती रात पलासिया जोहड़ के 
पास खुशबू होटल पर बैठे युवक राजेश 
मूंड पर उसके ही हिस्ट्रीशीटर चाचा 
रामनिवास मूंड और जितेंद्र ने जानलेवा 

हमला किया था। इसके बाद दोनों वहां 
से फरार हो गए थे। बीती रात राजेश मूंड 
को इलाज के लिए जयपुर रेफर किया 
गया था। पुलिस दोनों आरोपियों के पीछे 
लगी हुई थी। इसी दौरान आज मुखबिर 
से सूचना मिली कि दोनों आरोपी थाना 
इलाके में ही बोलेरो गाड़ी लेकर घूम रहे 
हैं। ऐसे में दबिश देकर दोनों आरोपियों 
को गिरफ्तार कर लिया गया। इनके पास 
गाड़ी में 5 देशी शराब की पेटियां भी 
मिली है। ऐसे में आबकारी एक्ट की 
धाराओं में मुकदमा भी दर्ज कर लिया 

गया है। अब इन्हें कल कोर्ट में पेश करके 
जानलेवा हमले के मामले में भी गिरफ्तार 
किया जाएगा। बता दें कि हिस्ट्रीशीटर 
रामनिवास मूंड पिपराली पंचायत के पूर्व 
सरपंच संतोष मूंड का भाई है। संतोष इस 
बार भी सरपंच चुनाव में प्रत्याशी था। 
इनका भतीजा राजेश चुनाव में विकास 
मूंड के साथ में था। विकास से 2009 
वोटों के बड़े अंतर से चुनाव जीत लिया। 
इस बात से नाराज होकर रामनिवास ने 
अपने साथी जितेंद्र के साथ राजेश पर 
जानलेवा हमला किया था।

चुनावी रंजिश को लेकर भतीजे पर किया था हमला: 
पूर्व सरपंच के हिस्ट्रीशीटर भाई समेत 2 गिरफ्तार

‘देवी विज्ञानम्’ का ट्रेलर  
जयपुर में होगा लॉन्च 

जूम न्यूज } जयपुर

आराध्य देवी मां करणी की महिमा और सनातन संस्कृति पर 
आधारित हिंदी फिल्म ‘देवी विज्ञानम्’ का ट्रेलर मंगलवार को जयपुर 
में लॉन्च किया जाएगा। लालकोठी स्थित कॉन्स्टिट्यूशन क्लब ऑफ 
राजस्थान में शाम 4 बजे होने वाले समारोह में शिव विधानसभा 
क्षेत्र के विधायक रविंद्र सिंह भाटी सहित संत-महात्मा, जनप्रतिनिधि, 
सामाजिक हस्तियां और फिल्म जगत के कलाकार शामिल होंगे। 
फिल्म 4 दिसंबर 2026 को देशभर के सिनेमाघरों में रिलीज होगी। 
फिल्म में आस्था और विज्ञान के संबंध को रहस्य और रोमांच के 
साथ प्रस्तुत किया गया है। कहानी ऐसे व्यक्ति के इर्द-गिर्द घूमती 
है, जो शुरुआत में धर्म और ईश्वर में विश्वास नहीं करता। जीवन 
में घटित कुछ अप्रत्याशित घटनाएं उसके नजरिए को बदल देती 
हैं। उसकी यात्रा अविश्वास से आस्था और अधर्म से धर्म की ओर 
परिवर्तन को दर्शाती है।
भूमिकाओं में टिकू तलसानिया और पूजा जोशी
फिल्म में अभिनेता टिकू तलसानिया, पूजा जोशी, के. आर्यवर्धन 
और चेतन धनानी प्रमुख भूमिकाओं में नजर आएंगे। फिल्म का 
निर्देशन कर्तव्य शाह ने किया है। माँ करणी के अनन्य भक्त के. 
आर्यवर्धन ने एक ऐसे व्यक्ति की भूमिका निभाई है, जिसका जीवन 
आध्यात्मिक परिवर्तन से गुजरता है। निर्माताओं के अनुसार, फिल्म 
के माध्यम से भारतीय संस्कृति, सनातन मूल्यों और माँ करणी की 
महिमा को आधुनिक सिनेमाई तकनीक के जरिए देशभर के दर्शकों 
तक पहुंचाने का प्रयास किया गया है। इसमें विशेष रूप से युवा पीढ़ी 
को भारतीय आध्यात्मिक परंपरा से जोड़ने का उद्देश्य रखा गया है।

ब्रीफ न्यूज

हीरा कारोबारी अशोक संचेती को कौटिल्य पुरस्कार
भारतीय-अमेरिकी समुदाय के समारोह में किया सम्मानित

जूम न्यूज } चूरू

जिला निर्वाचन अधिकारी एवं 
कलक्टर अभिषेक सुराणा और 

पुलिस अधीक्षक निश्चय प्रसाद एम 
ने सोमवार को राजगढ़ उपखंड के 
चांदगोठी, थिरपाली बड़ी और नुहंद 
गांव के मतदान केंद्रों का निरीक्षण 

कर चुनाव तैयारियों और सुरक्षा 
व्यवस्थाओं का जायजा लिया। 
अधिकारियों ने मतदान केंद्रों पर 
पेयजल, बिजली, साफ-सफाई 

और मतदाताओं के लिए उपलब्ध 
सुविधाओं की जांच की। कलक्टर 
ने संबंधित अधिकारियों को सभी 
व्यवस्थाएं समय पर पूरी करने 

और आपसी समन्वय से जिम्मेदारी 
निभाने के निर्देश दिए। उन्होंने कहा 
कि मतदान निष्पक्ष और शांतिपूर्ण 
हो तथा मतदाता बिना किसी भय के 

अपने मताधिकार का उपयोग कर 
सकें। एसपी निश्चय प्रसाद एम ने 
पुलिसकर्मियों को सतर्कता से ड्यूटी 
करने, कानून-व्यवस्था बनाए रखने 

के निर्देश दिए। चांदगोठी में उन्होंने 
पुलिस जवानों से सुरक्षा व्यवस्था 
की जानकारी ली, जबकि थिरपाली 
बड़ी और नुहंद में मतदान केंद्रों व 

मतदान दलों की तैयारियों का निरीक्षण 
किया। इस दौरान एएसपी रिछपाल 
चारण सहित पुलिस और प्रशासन के 
अधिकारी मौजूद रहे।

निष्पक्ष और भयमुक्त मतदान के लिए अधिकारी सतर्क रहें: सुराणा

जूम न्यूज } जयपुर

राजस्थान एसोसिएशन ऑफ 
नॉर्थ अमेरिका (राना) के संरक्षक 
सदस्य, हीरा व्यवसायी और 
समाजसेवी अशोक कुमार संचेती 
को न्यूयॉर्क में प्रतिष्ठित कौटिल्य 
पुरस्कार से सम्मानित किया गया। 
एसोसिएशन ऑफ इंडियंस इन 
अमेरिका (एआईए) नेशनल 
के बिजनेस काउंसिल अवॉर्ड्स 
समारोह में यह सम्मान दिया गया।

एसोसिएशन ऑफ इंडियंस 
इन अमेरिका (एआईए) नेशनल 
के बिजनेस काउंसिल अवॉर्ड्स 
समारोह का आयोजन 1 नवंबर को 
लॉन्ग आइलैंड स्थित क्रेस्ट हॉलो 
कंट्री क्लब में हुआ। समारोह में 
राना के अन्य संरक्षक सदस्य और 
विश्वविख्यात इंटरवेंशनल हृदय 
रोग विशेषज्ञ डॉ. समीन शर्मा इस 
आयोजन के गाला चेयर रहे। राना 

अध्यक्ष प्रेम भंडारी ने संचेती को 
मिले सम्मान और डॉ. शर्मा की 
भूमिका को पूरे राना परिवार के लिए 
गर्व का विषय बताया। 

इस वर्ष कौटिल्य पुरस्कार से 
सम्मानित 5 हस्तियों में पायनियर 
जेम्स एलएलसी के अध्यक्ष अशोक 
कुमार संचेती, पीएंडजी के वरिष्ठ 
उपाध्यक्ष एवं जिलेट नॉर्थ अमेरिका 
के मुख्य कार्यकारी अधिकारी 

पंकज भल्ला, क्रिस्पर थेरेप्यूटिक्स 
के मुख्य कार्यकारी अधिकारी डॉ. 
समर्थ कुलकर्णी, एक्वस के अध्यक्ष 
अरविंद मेलिगेरी और वेल्स फार्गो 
एडवाइजर्स के प्रबंध निदेशक 
याकूब मैथ्यू शामिल रहे।

20 अगस्त 1967 को स्थापित 
एसोसिएशन ऑफ इंडियंस इन 
अमेरिका (एआईए) अमेरिका में 
भारतीय मूल के लोगों का सबसे 

पुराना राष्ट्रीय संगठन है। करीब 
छह दशकों से यह संस्था भारतीय 
विरासत, संस्कृति, शिक्षा और 
समाजसेवा को बढ़ावा देने के 
साथ भारतीय-अमेरिकी समुदाय 
को एकजुट करने में भूमिका 
निभा रही है। समारोह में राना के 
संरक्षक सदस्यों, पदाधिकारियों और 
निदेशक मंडल के सदस्यों ने बड़ी 
संख्या में भाग लिया। राना अध्यक्ष 

प्रेम भंडारी के साथ संरक्षक सदस्य 
के.के. मेहता, डॉ. नरिंदर कुकर और 
हरिदास कोटेवाला उपस्थित रहे।

राना के प्रतिनिधिमंडल में 
उपाध्यक्ष डॉ. शरद कोठारी, 
सचिव रवि जारगढ़, कोषाध्यक्ष 
नीलम मोदी, संयुक्त सचिव अमित 
सराफ और अमित शोरवाला तथा 
निदेशक मंडल के सदस्य दीप 
चोपड़ा और नितिन धारीवाल 
शामिल थे। नीलम मोदी एआईए 
नेशनल की राष्ट्रीय सचिव भी हैं। 
उन्होंने समारोह में बैंक्वेट चेयर की 
जिम्मेदारी संभाली।

इसके अलावा बृहद न्यूयॉर्क 
सीनियर्स के अध्यक्ष अजय पटेल, 
जयपुर फुट यूएसए के कोषाध्यक्ष 
एवं समारोह के आयोजन अध्यक्ष 
हरीश ठक्कर और जयपुर फुट 
यूएसए से निक गर्ग भी मौजूद रहे। 
अशोक संचेती जयपुर फुट यूएसए 
के सलाहकार भी हैं। 

सांसद मंजू शर्मा भी 
चलेंगी साथ

जयपुर में ‘लोकतंत्र बचाओ, 
अराजकता हटाओ’ अभियान के 
तहत केंद्रीय रेल और सूचना-
प्रसारण मंत्री अश्विनी वैष्णव 
पैदल मार्च करेंगे। जयपुर सांसद 
और कार्यक्रम संयोजक मंजू शर्मा 
पदयात्रा में शामिल होंगी। मतदाता 
सूची के विशेष गहन पुनरीक्षण 
(SIR) को लेकर कांग्रेस के 
आरोपों का जवाब देने के लिए 
भाजपा 5 नवंबर को जयपुर में 
सड़कों पर उतरेगी। सांसद मंजू 
शर्मा ने बताया- पदयात्रा से पहले 
रामलीला मैदान में जनसभा होगी। 
इसमें अश्विनी वैष्णव सहित पार्टी 
के वरिष्ठ नेता कार्यकर्ताओं और 
आमजन को संबोधित करेंगे। इसके 
बाद रामलीला मैदान से चौड़ा रास्ता 
होते हुए त्रिपोलिया गेट तक करीब 

सवा किलोमीटर की सांकेतिक 
पदयात्रा निकाली जाएगी।
जनता में भ्रम फैला रही 
है कांग्रेस: मंजू शर्मा
सांसद मंजू शर्मा ने आरोप लगाया 
है कि कांग्रेस एसआईआर को लेकर 
भ्रामक दावों के जरिए जनता में भ्रम 
पैदा कर रही है और चुनावी प्रक्रिया 
पर सवाल खड़े कर रही है। भाजपा 
ने दीपावली के खरीदारी सीजन 
में व्यापारियों और आमजन की 
सुविधा देखते हुए पदयात्रा का रूट 
छोटा रखा है। परकोटे के बाजारों 
में त्योहार के दौरान खरीदारी के 

लिए बड़ी संख्या में लोग पहुंचते 
हैं। ऐसे में लंबे मार्च से ट्रैफिक 
जाम, दुकानदारों के कारोबार और 
लोगों की आवाजाही को प्रभावित 
कर सकता था। इसे देखते हुए 
पदयात्रा का मार्ग रामलीला मैदान से 
त्रिपोलिया गेट तक सीमित रखा गया 
है। पदयात्रा की तैयारियों को लेकर 
हाल ही भाजपा प्रदेश कार्यालय में 
हुई बैठक में जयपुर सांसद मंजू 
शर्मा, प्रदेश महामंत्री एवं जयपुर 
संभाग प्रभारी श्रवण सिंह बगड़ी, 
विधायक कालीचरण सराफ, 
विधायक बालमुकुंदाचार्य सहित 
अन्य पदाधिकारी शामिल हुए।

5 को पैदल मार्च करेंगे रेल मंत्री वैष्णव: SIR पर 
कांग्रेस के दुष्प्रचार के खिलाफ भाजपा करेगी प्रदर्शन

जयपुर में कपड़े सुखाने को लेकर 
विवाद हो गया। सिरसी रोड स्थित 
एक अपार्टमेंट में रहने वाले दंपती 
ने असम मूल की महिला के साथ 
मारपीट की। इतना ही नहीं पति-
पत्नी ने नस्लभेदी टिप्पणियां भी की। 
लिफ्ट में जाते समय आरोपी पति-
पत्नी ने महिला के बाल खींचे और 
मारपीट की। मामले में बिंदायका 
थाना पुलिस ने पीड़िता की रिपोर्ट पर 
मुकदमा दर्ज किया है। वहीं, मारपीट 
के आरोपी पति अभिनव जैन को 
पुलिस ने शांतिभंग के आरोप 

में गिरफ्तार किया है। बिंदायका 
थानाधिकारी अनिल जैमिनी ने 
बताया कि घटना 31 अक्टूबर को 
सिरसी इलाके के एक अपार्टमेंट की 
है। यहां असम मूल की महिला का 
अपार्टमेंट में रहने वाले अभिनव 
जैन और उसकी पत्नी सोमा जैन 
से छत पर कपड़े सुखाने की बात 
को लेकर विवाद हुआ था। आरोप 
है कि इसके बाद जब पीड़िता लिफ्ट 
में जा रही थी, तब अभिनव जैन 
ने लिफ्ट का गेट रोक लिया और 
उसकी पत्नी सोमा जैन ने महिला 
के साथ मारपीट की। घटना का 
सीसीटीवी फुटेज भी सामने आया 

है। इसमें महिला पीड़िता के बाल 
पकड़कर मारपीट करती नजर आ 
रही है। घटना के दौरान पीड़िता का 
तीन साल का बच्चा भी मौजूद था।

इस मामले में असम एसोसिएशन 
ने भी हस्तक्षेप करते हुए पति-पत्नी 
पर नस्लभेदी और आपत्तिजनक 
टिप्पणियां करने का आरोप लगाया 

है। एसोसिएशन की ओर से जारी 
बयान के अनुसार, पीड़ित महिला 
पिछले 8 महीने से अपने पति और 
तीन साल के बच्चे के साथ सिरसी 
रोड स्थित अपार्टमेंट में रह रही हैं। 
उनके पति एक बैंक में कार्यरत हैं।

एसोसिएशन का आरोप है कि 
पीड़िता छत पर कपड़े सुखाने गई 
थी। इस दौरान अभिनव जैन ने 
पूर्वोत्तर भारत की पहचान को लेकर 
नस्लभेदी और आपत्तिजनक टिप्पणी 
की। विरोध करने पर अभिनव 
जैन और उसकी पत्नी सोमा जैन 
ने महिला के साथ अभद्रता और 
मारपीट की। एसोसिएशन ने यौन 

उत्पीड़न के आरोप भी लगाए हैं। 
थानाधिकारी के अनुसार, पीड़िता 
की रिपोर्ट पर मुकदमा दर्ज कर लिया 
गया है। आरोपी पति को शांतिभंग 
की धाराओं में गिरफ्तार किया गया 
है। मामले में जांच जारी है। वहीं, 
असम एसोसिएशन ने घटना की 
निष्पक्ष जांच कराने और आरोपियों 
के खिलाफ कड़ी कानूनी कार्रवाई 
करने की मांग की है। एसोसिएशन 
का कहना है कि तीन साल के बच्चे 
के सामने महिला के साथ मारपीट हुई 
और पूर्वोत्तर भारत के लोगों को लेकर 
की गई कथित नस्लभेदी टिप्पणियों 
को गंभीरता से लिया जाना चाहिए।

जयपुर में बच्चे के सामने असम की महिला से मारपीट: दंपती ने लिफ्ट में जाते 
समय बाल पकड़कर पीटा, कपड़े सुखाने को लेकर हुआ विवाद; पति गिरफ्तार

बिना जानकारी खाते में रकम आने 
पर फ्रीज खाता खुलवा सकेंगे; 50 
हजार से कम रकम वापसी के लिए 
कोर्ट आदेश जरूरी नहीं साइबर 
ठगी के मामलों में आमजन को अब 
दोहरी राहत मिल रही है। पहली, 
खाते से ठगी की रकम निकलने 
पर उसे वापस पाने के लिए पुलिस 
और कोर्ट के चक्कर नहीं लगाने 
पड़ेंगे। दूसरी, साइबर अपराधियों 
ने बिना जानकारी आपके खाते में 
ठगी का पैसा ट्रांसफर कर दिया और 
पुलिस ने खाता फ्रीज कर दिया तो 
उसे भी जांच के बाद खुलवाया 
जा सकेगा। इन परेशानियों से राहत 
दिलाने के लिए केंद्रीय गृह मंत्रालय 

के आई4सी ने ग्रीवांस रिड्रेसल 
मॉड्यूल (जीआरएम) और मनी 
रेस्टोरेशन मॉड्यूल (एमआरएम) 
शुरू किए हैं। राजस्थान में पुलिस 
और बैंकों के रियल-टाइम तालमेल 
से संदिग्ध खातों में 134.43 करोड़ 
रुपए ब्लॉक किए गए हैं। वहीं, 
11,175 पीड़ितों के 7.52 करोड़ 
रुपए लौटाने के आदेश जारी हुए 
हैं। दोनों पोर्टल पर शिकायतों के 
निस्तारण में राजस्थान की स्थिति 
सुधरकर अब ग्रीन जोन में आ गई 
है। जीआरएम और एमआरएम की 
नियमित निगरानी पीएम प्रगति पोर्टल 
के जरिए भी की जाती है।

सायबर अपराध के मामलों 
में किसी व्यक्ति के बैंक खाते में 
उसकी जानकारी के बिना ठगी की 

रकम आने पर साइबर शिकायत या 
लीन लगने से खाता फ्रीज हो सकता 
है। ऐसे में खाताधारक बैंक के जरिए 
जीआरएम पोर्टल पर शिकायत दर्ज 
करवा सकता है। इसके बाद बैंक 
और जांच एजेंसी खाते की केवाईसी 
और ट्रांजेक्शन की जांच करते हैं। 
जांच में शिकायत सही पाए जाने 
पर खाता अनफ्रीज किया जा सकता 
है। शिकायत खारिज होने पर राज्य 
स्तर पर अपील का विकल्प भी है। 
राजस्थान में डेबिट फ्रीज के 1478 
अनुरोध मिले, जिनमें से 1073 का 
निस्तारण हो चुका है। इसके साथ ही 
संदिग्ध मामलों में 134.43 करोड़ 
रुपए ब्लॉक कर सुरक्षित किए गए 
हैं। पहले साइबर ठगी की रकम 
आरोपी के खाते में फ्रीज होने के 

बावजूद पीड़ित को उसे वापस पाने 
के लिए पुलिस और कोर्ट के चक्कर 
लगाने पड़ते थे। अब मनी रेस्टोरेशन 
मॉड्यूल (एमआरएम) के जरिए 
50 हजार रुपए से कम के लेन-
देन वाले मामलों में कोर्ट आदेश 
की अनिवार्यता खत्म की गई है। 
शिकायत मिलने पर संबंधित बैंक 
और जांच एजेंसी प्राथमिक जांच 
व सत्यापन कर रकम सीधे पीड़ित 
के मूल खाते में ट्रांसफर कर सकते 
हैं। राजस्थान में 17,147 पीड़ितों 
ने 10.53 करोड़ रुपए वापस पाने 
के आवेदन किए थे। इनमें 11,175 
पीड़ितों के 7.52 करोड़ रुपए लौटाने 
के आदेश जारी हो चुके हैं। राशि 
की बहाली का 71 प्रतिशत है और 
राजस्थान देश में 13वें स्थान पर है।

साइबर ठगी में दोहरी राहत:न FIR, ना कोर्ट के चक्कर; 134 
करोड़ फ्रीज, 11 हजार पीड़ितों के 7.52 करोड़ लौटाने के आदेश जूम न्यूज } जयपुर

जयपुर के मालवीय नगर सेक्टर-7 
में शनिवार देर रात हिट एंड रन का 
मामला सामने आया। रात करीब 
एक बजे तेज रफ्तार स्कोडा कार ने 
घर के बाहर खड़ी वोक्सवैगन कार 
को जोरदार टक्कर मार दी। टक्कर 
इतनी भीषण थी कि वोक्सवैगन 
का पिछला टायर तेज धमाके के 
साथ फट गया और उसकी रिम भी 
चकनाचूर हो गई। टक्कर के बाद 
कार आगे लगे बिजली पोल से जा 
भिड़ी। इससे पोल भी टूट गया। 
हादसे के बाद स्कोडा सवार मौके 
से फरार हो गया।

जानकारी के अनुसार वोक्सवैगन 
कार मालवीय नगर सेक्टर-7 स्थित 
एसबीआई से रिटायर एजीएम शंकर 

लाल बुनकर की है। वह रोज अपनी 
कार घर के बाहर चारदीवारी के पास 
खड़ी करते हैं। शनिवार रात भी कार 
घर के बाहर खड़ी थी। इसी दौरान 
गली में तेज रफ्तार से आई स्कोडा 
ने कार को जोरदार टक्कर मार दी। 
टक्कर की आवाज इतनी तेज थी 
कि आसपास के लोग घरों से बाहर 
निकल आए। मौके पर पहुंचे लोगों ने 
देखा कि वोक्सवैगन कार क्षतिग्रस्त 
हालत में पोल से टकराई हुई थी, 
जबकि स्कोडा ड्राइवर मौके से भाग 
चुका था। बताया जा रहा है कि 
हादसे में शामिल स्कोडा कार सुनीता 
शर्मा के नाम पर रजिस्टर्ड है। कार 
के ओवरस्पीडिंग के तीन चालान 
पहले भी हो चुके हैं। हादसे के बाद 
पीड़ित शंकर लाल बुनकर ने जवाहर 
सर्किल थाने में रिपोर्ट दी है।

तेज रफ्तार गाड़ी ने कार को मारी 
टक्कर: टायर फटा,  ड्राइवर फरार

1347 किलो डोडा पोस्त 
तस्करी में था वांछित

जूम न्यूज } जोधपुर

जोधपुर पुलिस कमिश्नरेट जोधपुर की 
पश्चिम जिला स्पेशल टीम (DST) ने 
मादक पदार्थों की तस्करी के खिलाफ 
चलाए जा रहे अभियान के तहत बड़ी 
कार्रवाई की है। पुलिस ने पिछले 2 साल 
से अधिक समय से फरार चल रहे 30 
हजार रुपए के इनामी तस्कर हुक्माराम 
को गिरफ्तार किया है। आरोपी अगस्त 
2024 से पीपाड़ शहर थाने में दर्ज 
एनडीपीएस एक्ट के मामले में वांछित 
था। जोधपुर रेंज के पुलिस महानिरीक्षक 
ने उसकी गिरफ्तारी पर 30 हजार रुपये 
का इनाम घोषित कर रखा था। पुलिस के 
अनुसार, 23 अगस्त 2024 को पीपाड़ 
शहर थाना क्षेत्र में नाकाबंदी के दौरान 
पुलिस ने एक बिना नंबर की पिकअप से 
1347.72 किलोग्राम अवैध डोडा पोस्त 
बरामद किया था।

पुलिस को देखकर पिकअप में 
सवार हुक्माराम पुत्र रामूराम जाट 
निवासी बम्बोर मौके से फरार हो गया 
था। इसके बाद से ही पुलिस उसकी 
तलाश कर रही थी। शातिर तस्कर 
पुलिस की पकड़ से बचने के लिए बेहद 
सतर्कता बरत रहा था। वह गिरफ्तारी 
के डर से मोबाइल फोन का इस्तेमाल 
नहीं करता था और लगातार अपने 
ठिकाने बदलकर अलग-अलग जगहों 
पर फरारी काट रहा था। पुलिस आयुक्त 
अंशुमन भौमिया और पुलिस उपायुक्त 
पश्चिम कमल शेखावत के निर्देशन में 
DST टीम आरोपी की तलाश में जुटी 
हुई थी। इसी दौरान विशेष मुखबिर से 
मिली पुख्ता सूचना के आधार पर टीम 
ने घेराबंदी कर हुक्माराम को गिरफ्तार 
कर लिया। कार्रवाई में सउनि महादेव 
प्रसाद, हेड कांस्टेबल राजूसिंह, 
गंगासिंह और कांस्टेबल हनुमानराम, 
धीरज, रामसिंह, डूंगरसिंह, दलाराम व 
लादूराम शामिल रहे।

दो साल से फरार 30 हजार का इनामी तस्कर 
गिरफ्तार: बचने के लिए मोबाइल नहीं रखाअजमेर में एक ही दिन नाबालिग 

सहित 3 लड़कियां लापता
जूम न्यूज } अजमेर

अजमेर में अलग-अलग थाना क्षेत्रों से दो युवतियों और एक 
नाबालिग किशोरी के लापता होने के मामले सामने आए हैं। तीनों 
के 31 अक्टूबर को घर से निकलने के बाद वापस नहीं लौटने 
पर परिजनों ने पुलिस को रिपोर्ट दी। अलवरगेट थाना क्षेत्र में दो 
गुमशुदगी के मामले दर्ज हुए हैं, जबकि एक मामला कृष्णगंज थाना 
क्षेत्र से जुड़ा है। एक मामले में युवती के घर से 30 हजार रुपए 
और मूल आधार कार्ड लेकर जाने की जानकारी भी सामने आई है। 
पुलिस ने तीनों मामलों में रिपोर्ट दर्ज कर तलाश शुरू कर दी है। 
अलवरगेट थाना क्षेत्र में एक युवती के लापता होने का मामला सामने 
आया है। रिपोर्ट के अनुसार युवती 31 अक्टूबर को सुबह करीब 11 
बजे घर से निकली थी। इसके बाद वह वापस नहीं लौटी। परिजनों 
ने आसपास तलाश की, लेकिन उसका कोई पता नहीं चल पाया। 
इस संबंध में थाने में रिपोर्ट दर्ज कराई गई।  कृष्णगंज थाना क्षेत्र में 
20 वर्षीय युवती के लापता होने का मामला सामने आया है। रिपोर्ट 
के अनुसार 31 अक्टूबर को परिजन शादी के कार्ड देने गांव गए हुए 
थे। घर लौटने पर युवती नहीं मिली। आसपास और रिश्तेदारों के 
यहा तलाश करने के बाद भी उसका कोई सुराग नहीं लगा। रिपोर्ट में 
बताया गया कि युवती शादी के लिए रखे 30 हजार रुपए और अपना 
मूल आधार कार्ड लेकर गई है। पुलिस ने गुमशुदगी की रिपोर्ट दर्ज 
कर जांच शुरू की है।

नितोड़ा गांव में खेत पर आया 
मगरमच्छ: रात को रेस्क्यू किया

जूम न्यूज } सिरोही

सिरोही जिले के नितोड़ा गांव में रविवार देर रात डोला कृषि कुएं 
पर मगरमच्छ दिखाई दिया। खेत पर रहने वाले लोगों ने इसकी 

सूचना वन विभाग को 
दी। रात करीब 12 बजे 
वन विभाग की टीम 
मौके पर पहुंची। टीम 
ने करीब आधे घंटे 
की मशक्कत के बाद 
मगरमच्छ को पकड़ा 
और रेस्क्यू किया। 
मगरमच्छ को पकड़े 

जाने के बाद ग्रामीणों ने राहत की सांस ली। यह घटना अलसुबह से 
गांव में चर्चा का विषय बनी हुई है।

ब्रीफ न्यूज

जूम न्यूज }जोधपुर

जोधपुर के डॉ. एसएन मेडिकल 
कॉलेज में एमबीबीएस के स्टूडेंट्स 
के साथ सीनियर द्वारा रैगिंग करने 
का मामला सामने आया है। कॉलेज 
ने एंटी-रैगिंग समिति की अनुशंसा 
पर 19 सीनियर स्टूडेंट्स को सस्पेंड 
किया है। इनमें 14 स्टूडेंट्स को एक 
महीने और 5 स्टूडेंट्स को तीन 
माह के लिए सस्पेंड किया गया है। 
एमबीबीएस-2026 बैच के जूनियर 
स्टूडेंट्स ने शुक्रवार को नेशनल 
मेडिकल कांउसिल(एनएमसी) 
को मेल किया था। मेल में 4 से 5 
सीनियर स्टूडेंट्स के नाम थे। मेल 
में लिखी शिकायत के अनुसार- 
सीनियर स्टूडेंट्स ने जूनियर बैच के 

स्टूडेंट्स पर उन्हें बॉस कहने का 
दबाव बनाया। अभद्र भाषा बोलने 
का भी आरोप लगाया गया है। 

मामला सामने आने के बाद इसे एंटी 
रैगिंग कमेटी को भेज दिया गया था।

एनएमसी ने शुक्रवार शाम 

डॉ. एसएन मेडिकल कॉलेज के 
मैनेजमेंट को इसकी जानकारी दी 
थी। इसके बाद कॉलेज में शनिवार 
को एंटी रै​गिंग कमेटी की बैठक हुई 
थी। मेल में जिन सीनियर स्टूडेंट के 
नाम थे, उन्हें भी बैठक में बुलाया 
गया। उनका पक्ष जाना गया और 
मोबाइल भी चेक किए गए।
इंट्रोडक्शन के बहाने 
रैगिंग की शिकायत
मे​डि कल कॉलेज प्रिंसिपल डॉ. 
बीएस जोधा के अनुसार- मेल में 
शिकायत की गई है कि सीनियर 
स्टूडेंट्स ने जूनियर बैच के 
स्टूडेंट के साथ इंट्रोडक्शन के 
बहाने रैगिग की। अभद्र भाषा से 
अपमानित किया गया। इसके साथ 

ही सीनियर को बॉस कहने की भी 
शिकायत की गई थी। मेडिकल 
कॉलेज के प्रिंसिपल डॉ. बीएस 
जोधा की तरफ से जारी आदेश 
में कहा गया है कि इन सीनियर 
स्टूडेंट्स को जूनियर विद्यार्थियों के 
साथ गंभीर अनुशासनहीनता एवं 
अनुचित व्यवहार की एक्टिविटी 
में लिप्त पाया गया है। इनमें 14 
स्टूडेंट्स को तत्काल प्रभाव से 
अगले एक महीने तक क्लिनिकल 
पोस्टिंग, एकेडमिक, टीचिंग प्रोग्राम 
में शामिल होने और छात्रावास, 
लाइब्रेरी और रीडिग रूम की 
सुविधाओं का उपयोग करने से 
सस्पेंड किया जाता है। वहीं, पांच 
स्टूडेंट्स तीन माह के लिए सस्पेंड 
किया गया है।

मेडिकल कॉलेज रैगिंग मामले में 19 स्टूडेंट सस्पेंड
जूनियर्स ने सीनियर स्टूडेंट्स पर बॉस कहने का दबाव बनाने और अभद्र भाषा का आरोप लगाया था

डीएसटी टीम और पुलिस की 
कार्रवाई, एनडीपीएस एक्ट में 
दर्ज किया मामला

जूम न्यूज } जोधपुर

जोधपुर अवैध मादक पदार्थों की तस्करी 
के खिलाफ चलाए जा रहे विशेष अभियान 
के तहत जोधपुर कमिश्नरेट पुलिस ने बड़ी 
कार्रवाई की है। राजीव गांधी नगर थाना पुलिस 
और डीएसटी पश्चिम की संयुक्त टीम ने 63 
वर्षीय बुजुर्ग को डोडा पोस्त की तस्करी के 
आरोप में गिरफ्तार किया है। आरोपी के कब्जे 
से 11.632 किलोग्राम अवैध डोडा पोस्त 
चूरा बरामद किया गया। पुलिस के अनुसार, 
राजीव गांधी नगर थानाधिकारी रविन्द्र पाल 
सिंह को डीएसटी पश्चिम प्रभारी महादेव 
प्रसाद से आरोपी के पास अवैध मादक पदार्थ 
होने की सूचना मिली थी। इसके बाद पुलिस 
टीम ने गांव सरहद बैरू में दबिश दी। यहां से 
धोकलराम (63) पुत्र जोराराम, निवासी बैरू 
को पकड़ा गया। तलाशी के दौरान उसके कब्जे 
से 11.632 किलोग्राम डोडा पोस्त चूरा मिला।

पुलिस ने आरोपी के खिलाफ एनडीपीएस 
एक्ट के तहत मामला दर्ज कर उसे गिरफ्तार 
कर लिया है। मामले की आगे की जांच 
सूरसागर थानाधिकारी हरिशचन्द्र सोलंकी को 
सौंपी गई है। पुलिस अब आरोपी से पूछताछ 
कर मादक पदार्थ की खरीद-फरोख्त से जुड़े 
नेटवर्क का पता लगाने में जुटी है। जांच में 
यह पता लगाया जा रहा है कि आरोपी डोडा 
पोस्त कहां से लाया था और इसकी सप्लाई 
किसे की जानी थी। कार्रवाई में हेड कॉन्स्टेबल 
अजीतसिंह, पिन्टूसिंह, कॉन्स्टेबल प्रेमाराम, 
हरीश और रामचंद्र शामिल रहे। वहीं डीएसटी 
पश्चिम टीम से प्रभारी महादेव प्रसाद, हेड 
कॉन्स्टेबल राजूसिंह शामिल रहे।

जोधपुर: 11.63 किलो डोडा पोस्त 
के साथ बुजुर्ग-तस्कर गिरफ्तार

जूम न्यूज } बाड़मेर

भारतीय वायुसेना के प्रमुख का पदभार 
संभालने के बाद एयर चीफ मार्शल 
आशुतोष दीक्षित रविवार को अपने पहले 
दौरे पर राजस्थान में बाड़मेर के वायुसेना 
स्टेशन उतरलाई पहुंचे। भारत-पाकिस्तान 
सीमा के पास स्थित इस एयरबेस के दौरे 
के दौरान उन्होंने सुरक्षा व्यवस्था और 
ऑपरेशनल तैयारियों का जायजा लिया। 
उन्होंने एयरबेस की क्षमताओं, परिचालन 

तैयारियों और निर्धारित सैन्य अभियानों 
को अंजाम देने की क्षमताओं का भी 
आकलन किया।

जानकारी के अनुसार, यह दौरा एयर 
चीफ मार्शल आशुतोष दीक्षित के लिए 
खास महत्व रखता है, क्योंकि उतरलाई 
एयरबेस उनके लिए नया नहीं है। वर्ष 
2013 में एयर कमोडोर के पद पर 
रहते हुए उन्होंने इसी एयरबेस के एयर 
ऑफिसर कमांडिंग (एओसी) के रूप में 
कमान संभाली थी। एक दशक से अधिक 

समय बाद उसी स्टेशन पर उनकी वापसी 
हुई, लेकिन इस बार वे भारतीय वायुसेना 
के सर्वोच्च पद पर आसीन होकर पहुंचे। 
दौरे के दौरान एयर चीफ मार्शल दीक्षित 
ने एयरबेस की परिचालन क्षमताओं, 
सुरक्षा व्यवस्था और समग्र तैयारियों की 
समीक्षा की। उन्होंने निर्धारित मिशनों को 
पूरा करने और उभरती परिचालन जरूरतों 
के अनुरूप तत्काल कार्रवाई करने की 
स्टेशन की क्षमता का आकलन किया। 
इस दौरान सामरिक रूप से महत्वपूर्ण 

इस अग्रिम एयरबेस पर तैनात जवानों, 
अधिकारियों और उपलब्ध बुनियादी ढांचे 
की तैयारियों पर भी ध्यान दिया गया। 
एयर चीफ मार्शल ने महिला अग्निवायु 
सहित अग्निवायु कर्मियों से भी बातचीत 
कीं। उन्होंने वायुसेना की युद्धक क्षमता 
और परिचालन प्रभावशीलता को मजबूत 
बनाने में युवा कर्मियों की महत्वपूर्ण 
भूमिका पर जोर दिया। उन्होंने कहा कि 
वायुसेना की क्षमताओं को बढ़ाने में युवा 
साथियों का योगदान अहम है।

वायुसेना प्रमुख एयर-चीफ मार्शल पहले दौरे पर उतरलाई एयरबेस 
पहुंचे: ऑपरेशनल तैयारियों का जायजा लिया, जवानों से बातचीत कीं

हाई कोर्ट ने राहुल  
कुमार के निलंबन आदेश 
पर रोक लगाई

जूम न्यूज }सिरोही

राजस्थान उच्च न्यायालय की 
जोधपुर पीठ ने सिरोही जिले के 
महात्मा गांधी अंग्रेजी माध्यम स्कूल, 
जीरावल में कार्यरत राहुल कुमार 
को अंतरिम राहत दी है। न्यायालय 
ने जिला निर्वाचन अधिकारी व 
जिला कलेक्टर सिरोही द्वारा जारी 
निलंबन आदेश के प्रभाव और 
क्रियान्वयन पर रोक लगा दी। यह 
आदेश न्यायमूर्ति कुलदीप माथुर 
की एकलपीठ ने राहुल कुमार की 
सिविल रिट याचिका पर सुनवाई 
के दौरान दिया। प्रकरण के अनुसार 
कलेक्टर सिरोही ने 24 अक्टूबर 
2026 को राहुल कुमार को 
निलंबित किया था। राहुल कुमार ने 
जोधपुर हाईकोर्ट में स्वयं उपस्थित 
होकर पैरवी की।

जूम न्यूज }सिरोही

नगर परिषद सिरोही की भाजपा पार्षद, 
सामाजिक 
कार्यकर्ता गीता 
राजपुरोहित को 
विप्र फाउंडेशन में 
प्रदेश कार्यकारिणी 
सदस्य मनोनीत 
किया गया। 
यह घोषणा 

फाउंडेशन के प्रदेश अध्यक्ष चिरंजी लाल 

दवे, प्रदेश प्रभारी नवीन जोशी, महिला 
प्रकोष्ठ अध्यक्ष डॉ. शीला आसोपा की 
अनुशंसा पर की गई। नया दायित्व मिलने 
पर गीता राजपुरोहित ने विप्र फाउंडेशन 
परिवार का धन्यवाद किया। उन्होंने 
जितेंद्र गौड़ राष्ट्रीय सचिव, दिनेश दवे 
नवीन, घनश्याम व्यास, आनंद मिश्रा, 
हिम्मत राजपुरोहित का आभार जताया। 
राजपुरोहित ने कहा कि वे महिला 
सशक्तिकरण, महिला सुरक्षा के क्षेत्र में 
फाउंडेशन परिवार के निर्देश अनुसार 
काम करेंगी।

जूम न्यूज }जयपुर

जगन्नाथ यूनिवर्सिटी की ओर से 31 
अक्टूबर 2026 को होटल राणाविलास 
पैलेस, सीतापुरा में प्रथम Alumni 
Jaipur Chapter Meet–2026 का 
भव्य आयोजन किया गया। कार्यक्रम 
में लगभग 200 पूर्व विद्यार्थियों ने 
उत्साहपूर्वक भाग लिया। विश्वविद्यालय 
के कुलपति प्रो. राकेश प्रेमी ने एल्युमनी 
नेटवर्क को मजबूत बनाने पर जोर देते 
हुए कहा कि पूर्व विद्यार्थी किसी भी 
विश्वविद्यालय की महत्वपूर्ण पहचान 
एवं धरोहर होते हैं। इस अवसर पर प्रो-
वाइस चांसलर प्रो. ओम प्रकाश शर्मा ने 
भी पूर्व विद्यार्थियों को संबोधित किया 
तथा विश्वविद्यालय के विकास में उनकी 
सक्रिय भागीदारी को महत्वपूर्ण बताया।

मुख्य प्रशासनिक अधिकारी श्री 
सिद्धार्थ सिंह ने आयोजन के सफल 
संचालन एवं समन्वय में महत्वपूर्ण 

भूमिका निभाई। उन्होंने कहा कि इस 
प्रकार के आयोजन विश्वविद्यालय 
और पूर्व विद्यार्थियों को एक मंच पर 
जोड़ने के साथ-साथ सामाजिक एवं 
शैक्षणिक गतिविधियों को भी प्रोत्साहित 
करते हैं। संयुक्त कुलसचिव श्री राकेश 
इसरानी ने अपने संदेश में इस पहल की 
सराहना करते हुए विश्वविद्यालय एवं 
पूर्व विद्यार्थियों के बीच बेहतर समन्वय 
और सहयोग की कामना की। कार्यक्रम 
में विश्वविद्यालय की एल्युमनी पत्रिका 
Alma Konnect के पांचवें एवं छठे 
संस्करण का विमोचन किया गया। साथ 
ही उद्यमिता, सामाजिक सेवा, शैक्षणिक 
उत्कृष्टता, नवाचार एवं उल्लेखनीय 
उपलब्धियों के क्षेत्र में योगदान देने वाले 
पूर्व विद्यार्थियों को सम्मानित किया गया। 
कार्यक्रम के अंत में डीन एल्युमनी डॉ. 
रेनू बागोरिया ने सभी अतिथियों, पूर्व 
विद्यार्थियों एवं आयोजन में सहयोग देने 
वाले सदस्यों का आभार व्यक्त किया। 

जूम न्यूज }पाली

पाली जिले में सोमवार को दो बाइक 
में आमने-सामने टक्कर हो गई। 
हादसे में एक युवक की मौत हो गई। 
जबकि तीन जने घायल हो गए। दो 
घायलों को प्राथमिक इलाज के बाद 
जोधपुर रेफर किया गया। हादसा 
रोहट थाना क्षेत्र के सिगणारी गांव 
की पुलिया के पास हुआ।

रोहट थाने की एसएचओ पाना 
चौधरी ने बताया- थाना क्षेत्र के 
सिणगारी गांव पुलिया के पास 
सोमवार को दो बाइक में टक्कर हो 
गई। एक बाइक पर सवार सोनाई 
लाखा गांव निवासी श्रवण पुत्र 
जोगाराम पटेल, तनु पुत्री राजाराम, 
अमीषा पटेल पुत्री श्रवण राम थे। 
दूसरी बाइक पर सोनाई लाखा गांव 

निवासी भीमाराम पुत्र चंद्राराम 
मेघवाल था। दोनों की बाइक में 
सिणगारी गांव पुलिया के निकट 
एक्सीडेंट हो गया। हादसे में सोनाई 
लाखा गांव निवासी श्रवण पटेल 
की मौत हो गई। वही भीमाराम व 
अनीषा को जोधपुर रेफर किया 
गया है।

गीता विप्र फाउंडेशन प्रदेश कार्यकारिणी सदस्य

जगन्नाथ यूनिवर्सिटी; एल्युमनी जयपुर 
चैप्टर मीट, पूर्व विद्यार्थियों का सम्मान

2 बाइक भिड़ी, एक की मौत, 3 
घायल: दो घायल जोधपुर रेफर

